ការសម្ភាសន៍របស់អ៊ុំស្រីសៅ ឡេត
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះសៅ ឡេត
ពត៌មានសង្ខេបរបស់អ៊ុំស្រីសៅ ឡេត
អ៊ុំស្រីសៅ ឡេតមានអាយុ៦០ជាងហើយឆ្នាំនេះ គាត់បានបាត់បង់បងប្អូន និង ឪពុក
ម្តាយក្នុងសម័យប៉ុល ពតដ៏សែនជូរចត់។ គាត់មានមុខរបរជាអ្នកធ្វើស្រែចំការដើម្បី
ចិញ្ចឹមជីវិត ហើយគាត់ជាអ្នកខេត្តសៀមរាបសុទ្ធសាធតែម្តង។ គាត់បានឆ្លងកាត់នូវ
បទពិសោធន៍ដ៏លំបាកៗជាច្រើនក្នុងជីវិតរបស់គាត់ គាត់មិនបានរៀនសូត្រជ្រៅជ្រះ
ទេដោយសារតែប្រទេសជាតិមានសង្គ្រាម។ សព្វថ្ងៃនេះគាត់រស់តែពីរនាក់ប្តីប្រពន្ធ
ដោយដេរស្លឹកត្នោតលក់ និង ប្រវាស់ក្របីពីគេ តែអ៊ុំប្រុសគាត់បានធ្លាក់ខ្លួនឈឺ
ទៅណាមិនរួចដោយដេកតែនៅលើកន្ទេល តែទោះបីជាយ៉ាងណាក៏អ៊ុំស្រីរីករាយ
និងអ្វីដែលគាត់មានហើយខិតខំតស៊ូក្នុងជីវិតបន្ថែមទៀត។
ក៖ បាទជាដំបូងខ្ញុំសូមថ្លែងអំណរគុណដល់អ៊ុំដែលបានឲ្យខ្ញុំសម្ភាសន៍ពីប្រវិត្តរបស់
អ៊ុំហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកល
វិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរដើម្បីឲ្យ
កូនចៅជំនាន់ក្រោយរបស់ពួកគាត់អាចស្គាល់ពីប្រវិត្តរបស់ជីដូនជីតាហើយរៀនអំពីប្រវិត្តរបស់ពួកគាត់ណាអ៊ុំ បាទហើយចឹងនៅពេលដែលខ្ញុំសម្ភាសន៍អ៊ុំចប់ ខ្ញុំនឹងដាក់ការសម្ភាសន៏របស់អ៊ុំណឹងនៅក្នុងវេបសាយរបស់សាលាដែលមានឈ្មោះថា www.cambodiaoralhistory.byu.eduណាអ៊ុំ ចឹងតើអ៊ុំយល់ព្រមឲ្យខ្ញុំដាក់
សម្ភាសន៍របស់អ៊ុំចូលទៅក្នុងវេបសាយរបស់សាលាទេអ៊ុំ?
ខ៖ ដាក់ទៅអូនខ្ញុំមានថាអី។
ក៖ បាទចឹងសម្រាប់ថ្ងៃខែដែលខ្ញុំសម្ភាសន៍នេះគឺ នៅថ្ងៃទី០៩ ខែកញ្ញា ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិបាដាក សង្កាត់បាដាក
ស្រុកបន្ទាយស្រី ខេត្តសៀមរាប ហើយខ្ញុំជាអ្នកសម្ភាសន៍ឈ្មោះហេង សុវណ្ណនរិន្ទ
ហើយអញ្ចឹងខ្ញុំចង់ដឹងថាតើអ៊ុំមានឈ្មោះពេញឈ្មោះអ្វីដែរអ៊ុំ?
ខ៖ ឈ្មោះសៅ ឡេត។
ក៖ ចុះអ៊ុំមានឈ្មោះហៅក្រៅទេអ៊ុំ?

ខ៖ អត់មានទេ មានតែសម័យគេជម្លៀសទៅគេដាក់ប្រែឲ្យឈ្មោះសៅ សឿន។
ក៖ មកដល់ឆ្នាំនេះអ៊ុំមានអាយុប៉ុន្មានហើយអ៊ុំ?
ខ៖ អាយុនេះ៦០ឆ្នាំលើសហើយអាអូន កាលពីសម័យប៉ុល ពតអ៊ុំទើបមានអាយុ
១៥ឆ្នាំ។
ក៖ អញ្ចឹងអ៊ុំចាំថ្ងៃខែឆ្នាំកំណើតអ៊ុំបានទេអ៊ុំ? ថ្ងៃខែឆ្នាំកំណើតអ៊ុំកើតនៅឆ្នាំណាដែរ? ថ្ងៃណាខែណា?
ខ៖ កើតមកមិនដឹងជាឆ្នាំន្មានទេអូនស្រាប់តែកើតមកដឹងតែឆ្នាំរកា កើតមកវាមាន
សង្គ្រាមណឹងឯង។
ក៖ ចុះអ៊ុំមានស្រុកកំណើតនៅឯណាដែរអ៊ុំ?

ខ៖ នៅនេះយូរហើយតាំងពីយាយតាមកអត់មានទៅឯណាទេ នៅឯភូមិបាដាកនេះឯង
ពេលអាប៉ុល ពតវាជម្លៀសទៅរត់ទៅនៅឯតាកុសនោះ។
ក៖ ចុះអ៊ុំមានបងប្អូនចំនួនប៉ុន្មាននាក់ដែរអ៊ុំ?

ខ៖ បងប្អូនងាប់អស់ទៅហើយអាអូន។
ក៖ ចុះទាំងអស់ប៉ុន្មាននាក់ដែរអ៊ុំ?
ខ៖ វាបែកបាក់គ្នា សព្វថ្ងៃនេះវានៅសល់៤នាក់ទេ
ក៖ អ៊ុំជាកូនទីប៉ុន្មានដែរ? 
ខ៖ ទីប៉ុន្មានបើបងៗងាប់អស់នៅសល់តែ៤នាក់ខ្ញុំអ្នកទី២ ប្រុស២ ស្រី៤នោះងាប់អស់
ហើយ។
ក៖ ចុះអ៊ុំអាចប្រាប់ឈ្មោះទាំងអស់របស់បងប្អូនអ៊ុំបានទេ? ពួកគាត់មានឈ្មោះអ្វីខ្លះ
ដែរអ៊ុំ?
ខ៖ បងប្អូនខ្ញុំងាប់អស់ទៅហើយកើតខ្មោចអស់មិនដឹងនិយាយធ្វើអី។
ក៖ បាទ ប៉ុន្តែចង់ដឹងឈ្មោះគាត់ ឈ្មោះអីដែរអ៊ុំទុកឲ្យក្មួយៗដឹងពីអ៊ុំគាត់ចឹងណា?
ខ៖ សៅ ព្រីងទី១ បងប្រុសខ្ញុំឈ្មោះសូត សៅ សូតនោះ បានចុះមកខ្ញុំ ហើយប្អូនខ្ញុំ
សៅ សួននេះឯង។
ក៖ ចុះកាលនៅក្មេងៗអ៊ុំចូលចិត្តធ្វើអ្វីដែលជាមួយបងប្អូនរបស់អ៊ុំ?
ខ៖ ទេមានបានធ្វើអីបើកើតមកជួបសម័យប៉ុល ពតនោះមិនបានធ្វើអីទេ មានតែសម័យ
នោះអ៊ុំមិនដែលបានចូលសាលារៀនផង។
ក៖ ចុះអ៊ុំធ្លាប់មានពេលវេលាលេងសើចជាមួួយបងប្អូនរបស់អ៊ុំទេ? 
ខ៖ អត់បានទេអូនអត់ឲ្យជួបជុំគ្នាទេ បើសិនជាយើងជួបមនុស្សស្រីនិយាយលេងការ
សើចវាដាក់រួមចុះ មិនឲ្យលេងសើចបានធ្វើការល្អូតល្អឺនបានណា បើសិនជាយើងមាន
ញាតិជាបងប្អូនជីដូនមួយជាមួយប្រុសមួយអីចុះណាចង់សួរសុខទុក្ខអត់បានទេ នេះ
ឯងគេហៅថាបីតែសំពត់រស់នេះថាកូនក៏ដោយ កូនបើមានទោសម៉ែក៏បីតែកូនក៏យោង
មិនរួចដែរម៉ែត្រូវតែស្លាប់ បើសិនណាកូនមានទោសអីខុសវិន័យក៏ម៉ែអត់ជួយបានដែរ
ក្នុងសម័យប៉ុល ពតនោះណា អត់មានលើស្ទួយអីបានទេ អាមាន់ខ្លួនឯងចាប់វ៉ៃហូប បើ
ថាមានទោសថាម្តាយចេះវ៉ៃមាន់មួយកូនអើ់យយើងហូបឆ្ងាញ់បន្តិចជុំកូនចៅអត់បានទេត្រូវម៉ែខុសហើយត្រូវយកម៉ែ អត់មានទុកពាក្យថាគេហៅថាកសាង ពាក្យកសាង។
ក៖ កសាង កសាងណឹងគេយកទៅសម្លាប់?
ខ៖ កសាងម្តង ប៉ុន្តែអត់មានទេអាអូនមានតែយកទៅ យកទៅដើម្បីអូដាក់វិន័យឲ្យ
ទៅដាំឬមួយទៅធ្វើអីនោះមិនមែនទេអាអូន មិនដឹងជាទៅវ៉ៃនៅឯណាផងអត់មានរក
គោលដៅឃើញនេះសម័យប៉ុល ពត បានមានដូចយើងសម័យឥឡូវអូយមានអ្នកណា
មកវង្វេងផ្លូវចេះតែប្រាប់ទៅ ផ្លូវនេះចេញទៅណេះផ្លូវនោះចេញទៅណោះ អ្នកមិនពី
ណាហេវហត់អី ធ្វើដំណើរអត់មានអីហូបឬមួយអត់មានប្រាក់កាក់អីទៅស្រុកនេះជួយ
ទាំងអស់ សូម្បីតែ១០០០ ២០០០ ក៏ជួយគ្នាដែរ ចាសសព្វថ្ងៃនេះ។
ក៖ ចុះកាលអ៊ុំនៅក្មេងណឹងធ្លាប់បានលេងល្បែងប្រជាប្រិយអីជាមួយគ្នាទេអ៊ុំ?
ខ៖ អត់ទេអាអូន មានតែពេលដូចយើងថានិយាយគ្នាថាបើអាណាខ្វាក់អាណាខ្វិនអី
ចង់បានប្រពន្ធមើលវាចាប់ផ្ញុលឲ្យហើយណា ចាប់ញុលឲ្យយកហើយណា អាណា
ដែលគ្នាថាទេខ្ញុំមិនចង់បានទេប្តីចេះឬប្តីចុះអានោះវិន័យធំដែរ។
ក៖ គេដាក់វិន័យ?
ខ៖ ដាក់វិន័យ ដកចេញគេហៅទៅដកចេញទៅ ដូចពាក្យគេទុកក៏មិនចំណេញដក
ចេញក៏មិនខាតណា លឺគេថាចុះឯងខ្ញុំវាមិនបានជួបដែរ ជួនកាលគេវ៉ៃទៅងាប់ទៅគេ
ថាវ៉ៃភាន់ច្រឡំ អាពាក្យភាន់ច្រឡំនោះវាងាប់ទៅហើយ ថាខ្ញុំជួបហើយគេថាឲ្យម៉ែខ្ញុំ
ទៅនៅកំពង់ចាម ទៅនៅកំពង់ចាមណឹងឯង។
ក៖ ចុះសព្វថ្ងៃណឹងបងប្អូនរបស់អ៊ុំគាត់រស់នៅឯណាដែរអ៊ុំ?
ខ៖ នៅអាមួយនោះនៅចុងខាងលិច អាមួយនោះនៅចុងខាងកើត។
ក៖ តែនៅបាដាកនេះទាំងអស់គ្នាទេ?
ខ៖ ចាសនៅបាដាកនេះទាំងអស់គ្នា។
ក៖ បាទហើយពួកគាត់ប្រកបមុខរបរអ្វីដែរអ៊ុំ?
ខ៖ មុខរបរពីសម័យប៉ុល ពតពីដើមវាដែលធ្វើអីធ្វើតែស្រែចំការប៉ុណ្ណោះឯងអូនមានធ្វើ
អីផ្សេងទេ ទាហានក៏មិនបានធ្វើ វាបានបងមួយវាបានប្តីទាហានមិនដឹងងាប់ឬរស់អត់
មានដឹងទេ ឪពុកម្តាយបាត់កូនច្រើនណានៅសម័យប៉ុល ពតមិនដឹងអាណាទៅសម្លាប់
អាណាមិនដឹងអាណាទៅឯណា បែកបាក់លឺតែបែកបាក់គ្នា អាខ្លះទៅវាគ្រុនចាញ់ងាប់
ទៅក៏មានអីក៏មានណា។
ក៖ ចុះម្តាយរបស់អ៊ុំគាត់មានឈ្មោះអ្វីដែរអ៊ុំ?
ខ៖ ម្តាយខ្ញុំឈ្មោះម៉ក់ ទូច។
ក៖ ចុះគាត់មានស្រុកកំណើតនៅឯណាដែរអ៊ុំ?
ខ៖ ស្រុកកំណើតនៅទីនេះឯង។
ក៖ បាទហើយសព្វថ្ងៃគាត់អឺ..?
ខ៖ គាត់បានបញ្ចប់ជីវិតតាំងពីសម័យប៉ុល ពតហើយ។
ក៖ បើគិតមកដល់ឥឡូវគាត់ប្រហែលជាអាយុប៉ុន្មានឆ្នាំដែរអ៊ុំ?
ខ៖ អូ! មើលគិតមើលអាណេះវា៨០ឆ្នាំហើយប្រសិនជានៅណា មួយសេរីគាត់ឡើង៨០ ឡើង៦០ ៩០ប៉ុន្មានទៅហើយបើិសិនជាគាត់នៅសេរីប៉ុណ្ណោះឯង ឪខ្ញុំក៏ស្លាប់នៅ
សម័យប៉ុល ពត ម៉ែខ្ញុំក៏ស្លាប់នៅសម័យប៉ុល ពត។
ក៖ ចុះម្តាយរបស់អ៊ុំគាត់ជាមនុស្សបែបណាដែរអ៊ុំ? គាត់កាច ឬកាត់ស្លូតដែរអ៊ុំម្តាយ
របស់អ៊ុំ?
ខ៖ ម៉ែខ្ញុំក៏មិនដែលចេះធ្វើបាបកូន ហើយឪខ្ញុំក៏មិនដែលចេះធ្វើបាបកូនអត់ដែលចេះថា
វាបានមធ្យមអារឿងវាដូចយើងថារកស៊ីកម្មករអីចេះចុះក៏ដោយវាមិនដែលបានឃើញណា ខ្ញុំឃើញតែព្រឹកឡើងធ្វើស្រែធ្វើចំការប៉ុណ្ណោះឯងទៅវាមិនបានគ្រប់គ្រាន់។
ក៖ អញ្ចឹងម្តាយរបស់អ៊ុំគាត់ប្រកបមុខរបរអ្វីដែរអ៊ុំ? ម្តាយរបស់អ៊ុំកាលគាត់នៅរស់
ណា?
ខ៖ ម្តាយធ្វើតែស្រែចំការប៉ុណ្ណោះឯងក្មួយអត់មានធ្វើអីផ្សេងទេ អត់មានថាទៅជួញ
អានេះទៅជួញអានោះថាអត់មានទេអាអូន តាំងពីមីងនៅតូចមករហូតសម័យប៉ុល ពត។
ក៖ ចុះឪពុករបស់អ៊ុំគាត់មានឈ្មោះអ្វីដែរអ៊ុំ?
ខ៖ ឪពុកខ្ញុំស្លាប់យូរណាស់ហើយខ្ញុំវាមិនបានឃើញថាតួតតាអីបន្តិចផង
។
ក៖ ឪពុកអ៊ុំឈ្មោះអ្វីដែរអ៊ុំ?
ខ៖ ឪពុកខ្ញុំឈ្មោះសៅណឹងឯង។
ក៖ ចុះត្រកូលគាត់អ្វីដែរអ៊ុំ?
ខ៖ នោះឯងខ្ញុំកើតវាមិនទាន់ណា។
ក៖ ចាំតែសៅណឹងឯង?
ខ៖ ចាស ចាំតែសៅ បើដូចខាងម៉ែចុះគាត់ចាំថាឪពុកគាត់ឈ្មោះម៉ក់ទៅក៏គាត់ខ្លាចកូន
កើតក្រោយមកវាមិនស្គាល់ពូជពង្សាវតាតាចៅគាត់ដាក់ឈ្មោះម៉ក់  គាត់ឲ្យហៅម៉ក់ទៅ
វិញក្រែងលោចៅតួតមិនឃើញឈ្មោះ ទៅក៏ហៅតែម៉ក់ ម៉ក់នោះឯង បើរបស់គាត់
ឈ្មោះទូចទេ ទូច ម៉ក់ទេ។
ក៖ ទូច ម៉ក់ ណឹងឈ្មោះអ្នកណាគេដែរ?
ខ៖ ទូច ម៉ក់ណឹងម្តាយខ្ញុំណា ប៉ុន្តែគាត់ថាខ្លាចចៅៗកើតមករកនាមត្រកូលតាតួតមិន
ឃើញណាទៅគាត់ដាក់ឈ្មោះម៉ក់ ចាសដល់ពេលអ្នកណាសួរទៅថានេះហើយឈ្មោះ
ម៉ក់នេះហើយជីតាតួត ដល់តាខាងឪនេះបានរកនាមត្រកូលឃើញដែរមិនឃើញទេ
ឈ្មោះហើយតាអីទេនៅឆ្ងាយណាស់ តាសាចុះឯង។
ក៖ អញ្ចឹងឈ្មោះឪពុករបស់អ៊ុំគឺសា សៅ?
ខ៖ ចាសចុះឯង។
ក៖ ចុះឪពុករបស់អ៊ុំក៏ជាអ្នកប្រកបមុខរបរធ្វើស្រែចំការដែរមែនទេអ៊ុំ?
ខ៖ ធ្វើស្រែចំការអត់ដែលបានទៅធ្វើអីទេ។
ក៖ បាទកាលណឹងគាត់អត់មានបានធ្វើទាហានអីទេ?
ខ៖ អត់ទេ អត់មានធ្វើទាហានទេ។
ក៖ ចុះឪពុករបស់អ៊ុំគាត់ជាមនុស្សបែបណាដែរអ៊ុំ? គាត់កាច ឬគាត់ស្លូតដូចម្តាយដែរ?
ខ៖ ឪពុកខ្ញុំមិនដែលលេងបៀរ លេងអាប៉ោងអីទេ ខំតែប្រកបការងារធ្វើស្រែចិញ្ចឹមកូន
ទេ គាត់ជាមនុស្សស្លូតបូត គាត់មិនដែលវ៉ៃកូនទេ។
ក៖ ចុះឪពុកម្តាយរបស់អ៊ុំកាលគាត់នៅក្មេង គាត់ធ្លាប់ប្រាប់អ៊ុំថាកាលដែលពួកគាត់នៅ
តូចតើពួកគាត់មានជីវិតបែបណាដែរអ៊ុំ? គាត់ធ្លាប់ប្រាប់អ៊ុំទេ?
ខ៖ គាត់ធ្លាប់ប្រាប់ថាកម្សត់ មិនដែលរកស៊ីអីបានដូចពីដើមមិញគាត់មានបងប្អូន ដល់
អត់ពីឪពុកទៅក៏ចិញ្ចឹមបងប្អូនប៉ុណ្ណោះឯង ទម្រាំបានបងប្អូនមានគ្រួសារមានមែកមាន
ខាទៅគាត់ក៏បានគ្រួសារទៅក៏បានទីដ្ឋានរកស៊ីពឹងពាក់ប្រពន្ធកូនគាត់រហូតមកដល់កូន
ចៅធំណឹងឯង ដល់ធំមកទៀតដល់កូនធំក៏មិនបាននៅផ្ទះថានៅបម្រើម៉ែបម្រើឪអត់
មានដែរ ដល់មកត្រឹមសម័យប៉ុល ពតទៅក៏ឪផ្សេងកូនផ្សេង សម័យនោះចុះឯង
បើមានចាស់គេនៅពីដើមមិញប្រវិត្តគេជូរចត់ច្បាស់លាស់ដូចស្មើគ្នាចឹងឯង សម័យ
បាយរួមស៊ីតាមចិត្តវាណា បើក្មេងមិនទៅរើសសំរាមរើសអីឲ្យវាក៏វាមិនឲ្យបាយស៊ីទៀត
ណា បើក្មេងតូចវាដឹងអីវាបើម៉ែរកឲ្យហូបក៏ហូបទៅ តែក្មេងប៉ុណ្ណឹងវាដឹងអីវា ពេលវា
ទៅឡេកឡក់ៗទៅឆ្អឹសដីលេងវាថាឯងខ្ចិល។
ក៖ ចុះយាយខាងម្តាយរបស់អ៊ុំមានឈ្មោះអ្វីដែរអ៊ុំ?
ខ៖ យាយអោនោះឯងម្តាយខ្ញុំ។
ក៖ ចុះតាខាងម្តាយវិញឈ្មោះតាម៉ក់?
ខ៖ ខាងម្តាយឈ្មោះម៉ក់ណឹងឯង ប្រពន្ធគាត់ឈ្មោះយាយអោ។
ក៖ ចុះពួកគាត់មានស្រុកកំណើតនៅឯណាដែរអ៊ុំ?
ខ៖ នៅទីនេះទាំងអស់។
ក៖ អ្នកសៀមរាបទាំងអស់គ្នាតែម្តងអត់មានអ្នកចំណូលក្រៅទេ?
ខ៖ ចាសអត់មានទេ អត់មានចំណូលចេញពីណាមកចេះចុះអត់មានទេ ភូមិក្រមានអ្នក
ចំណូលចូលណាស់អូនពីដើមមក ទើបសព្វយើងនៅដូចថាសម័យនេះណាសម័យនេះ
មានទៅដូចយើងថាមានចំណូលដូចថាគ្នាទៅរកស៊ីណោះទៅស៊ីនោះទៅក៏ រកស៊ីមិន
បានទៅគ្នាទៅរកទិញដីត្រង់ណេះត្រង់ណោះទៅនៅរកស៊ីណាចង់ធ្វើស្រែធ្វើចំកាវា
មិនមានទេសម័យនេះណាបើនៅសម័យប៉ុល ពតអត់មានអ្នកចំណូលចូលមកពីណា
ទេ។
ក៖ ចុះយាយខាងឪពុកវិញមានឈ្មោះអ្វីដែរអ៊៊ុំ?
ខ៖ យាយខាងឪពុកខ្ញុំកើតអត់ទាន់បានសួរផង។
ក៖ អញ្ចឹងចាំតែឈ្មោះតាទេ ឈ្មោះតាសៅ។
ខ៖ ចាស។
ក៖ ចុះពួកគាត់អ្នកបាដាកដែរមែនអ៊ុំ?
ខ៖ នៅ នៅបាដាកនេះទាំងអស់។
ក៖ ចុះយាយចាំអ្វីខ្លះអំពីជីដូនជីតារបស់យាយដែរ?
ខ៖ មានទៅចាំអីបើយាយតាខ្ញុំកើតមកអត់ទាន់មិនដឹងគាត់ធ្វើអី ខ្វះខាតខ្ញុំកើតមក
ដែលឃើញធ្វើអីឃើញតែធ្វើស្រែ កាលនៅខ្ញុំនៅតូចដើរតែឃ្វាលគោតាមតែឪភ្ជូរ
ប៉ុណ្ណោះឯង។
ក៖ អញ្ចឹងអ៊ុំមានបងប្អូន ឬ សាច់ញាតិដែលរសនៅក្រៅប្រទេសទេអ៊ុំ?
ខ៖ អត់មានទេ។
ក៖ ចុះស្វាមីរបស់អ៊ុំគាត់មានឈ្មោះអ្វីដែរអ៊ុំ?
ខ៖ ឈ្មោះ ចាន់ ឆាំ។
ក៖ ចុះអ៊ុំមានរៀបអាពាហ៍ពិពាហ៍់ជាមួយស្វាមីនៅឆ្នាំណាដែរអ៊ុំ? ហើយនៅខេត្តណាដែរ?
ខ៖ បានរៀបកាលរំដោះវៀតណាមនេះឯង ជំនាន់រំដោះវៀតណាមនេះយើងបានពី
ប៉ុល ពតនេះឯង។
ក៖ បាទ ប្រហែលឆ្នាំប៉ុន្មានដែរអ៊ុំ? ចាំឆ្នាំទេ?
ខ៖ គេរំដោះបានខ្ញុំក៏បានប្តីនោះឯង។
ក៖ តើការរៀបអាពាហ៍ពិពាហ៍របស់អ៊ុំណឹងរៀបចំឡើងដោយឪពុកម្តាយ ឬក៏រៀបចំ
ឡើងដោយចិត្តខ្លួនឯងដែរអ៊ុំ?
ខ៖ អត់មានម៉ែឪនៅទេងាប់តាំងពីសម័យប៉ុល ពតអស់។
ក៖ អញ្ចឹងមានន័យថារៀបចំឡើងដោយចិត្តខ្លួនឯងទៅអ៊ុំនែ?
ខ៖ យើងយកចិត្តខ្លួនឯង មានការសែនតិចតួចស្តួចស្កើងជាមួយញាតិសន្តានអ្នកជិត
ខាង។
ក៖ ចុះអ៊ុំមានទទួលថ្លៃជំនូនពីស្វាមីទេកាលណឹង?
ខ៖ កាលនោះមិនដែលមានអីទេទើបតែរំដោះបាន កំពង់តែខ្វះបាយណារួចរំដោះមក
ណា អត់ទាន់ដូចសម័យឥឡូវយើងមានការងារធ្វើ ធ្វើសំណង់ឬធ្វើអីអត់មានទេ ពេល
រំដោះមកអូនអើយបានតែឆ្នាំងយកពីសហករណ៍មួយ ពីរ ដាក់ហូបណឹងអរសឹងតែ
ងាប់។
ក៖ ចុះអ៊ុំអាចប្រាប់បានទេពីពេលវេលាដំបូងដែលអ៊ុំជួបជាមួយសា្វមី ជួបនៅឯណា
ដែរអ៊ុំ? ម៉េចបានស្គាល់គ្នា?
ខ៖ ប្តីខ្ញុំនៅស្រុកនេះឯង អត់មានមកពីណាទេ។
ក៖ អ្នកភូមិផងរបងជាមួយគ្នា?
ខ៖ ចាស កាលដែលខ្ញុំគេបញ្ជូនឲ្យទៅចំការកៅស៊ូឯកំពង់ចាមនោះ គេចូលសួរចូលអី
ចាប់រៀបចាប់បង្ខំប្រុសអីគេចង់បានខ្ញុំ គេមានម៉ែឪគេសួរចេះចុះទៅខ្ញុំមិនដែលចង់បាន
ព្រោះខ្ញុំយកស្រុកនេះអត់បានទេព្រោះខ្ញុំមិនពីសៀមរាបផង ហើយវាឃ្លាតម៉ែឃ្លាតឪ
ឃ្លាតបងប្អូនខ្ញុំអត់យកទេ ខ្ញុំថាខ្ញុំចាំយកស្រុកស្រែខ្ញុំវិញ អត់អីដល់ពេលប៉ុល ពតគេ
ចាប់បង្ខំខ្ញុំទៅក៏ខ្ញុំចេះតែថាកុហកចេះកុហកចុះទៅដល់វិលបាន អាណាវិលមិនបាន
ខ្ញុំវាបង្ខំដែរចាប់បង្ខំប៉ុន្តែខ្ញុំនិយាយចេះនិយាយចុះដោះស្រាយទៅ ទៅដោះស្រាយបាន
គេចេះតែសួរខ្ញុំទៅ ថ្ងៃណាខ្ញុំដោះស្រាយមិនបានគេថាម៉េចចង់ឲ្យបក្សគោពរអ្នកឯង
ឬអ្នកឯងគោរពបក្សគេថាណា គេផ្ទុយថាឲ្យចេះទៀតណាទៅខ្ញុំដោះស្រាយតាមណឹង
ឯងវាចុះទៅខ្ញុំថាម៉េចក៏ម៉េចទៅអញនៅសៀមរាប ខ្ញុំគិតប្រថុយប្រថានណាស់ណា
ព្រោះខ្ញុំថាកាលដែលគេយកខ្ញុំមកឲ្យយកប្តីណា ខ្ញុំថាចឹងឯងថាមុខគេបង្ខំណឹងណា
ហើយខ្ញុំមកទីនេះដើម្បីឲ្យធ្វើការងារហើយជាញ័រចំការកៅស៊ូ ចុះហេតុអីពេលឥឡូវ
នេះមនុស្សប្រុសចង់បានចាប់បង្ខំបើខ្ញុំអត់ចង់បានទេ យីអ្នកឯងឲ្យបក្សគោរពអ្នកឯង
ឬឲ្យអ្នកឯងគោរពបក្ស ខ្ញុំក៏ថាខ្ញុំមិនឲ្យបក្សគោរពខ្ញុំទេខ្ញុំគោរពបក្ស បើបក្សឲ្យខ្ញុំធ្វើអី
ខ្ញុំធ្វើ បើសិនជាបក្សបង្ខំឲ្យខ្ញុំយកប្តីខ្ញុំមិនយកទេ ខ្ញុំថាចឹងឯងខ្ញុំមិនយកទេ ទៅគេថា
ពិតអត់យកមែន ខ្ញុំអត់យកទេបើប្រើខ្ញុំឲ្យធ្វើអីខ្ញុំធ្វើ ឲ្យខ្ញុំដាំពោតក៏ខ្ញុំដាំ ឲ្យខ្ញុំដាំ
សណ្តែកសៀងក៏ខ្ញុំដាំ ឲ្យខ្ញុំហូបបាយបបរព្រឹកបបរល្ងាចអីសព្វថ្ងៃនេះក៏ខ្ញុំហូបដែរ ហូបទាំងអស់គ្នា មិនមែនថាតែខ្ញុំហូបបាយគេឯនោះហូបបបរមិនមែនទេគឺហូបស្មើភាព
គ្នា ប៉ុន្តែមិនគោរពមួយត្រង់ថាគ្រួសារ រហូតដល់ខ្ញុំបានមកដល់ស្រុកខ្ញុំវិញបានយកប្តី
ស្រុកនេះ មកដល់ស្រុកទៀតចង់ងាប់ទៀត
មកដល់អាពតវាមិនទាន់រត់ទៅណាទៀត
ណា អាពតវាមិនទាន់រត់ទៅណាទេវានៅពេញភូមិនេះឯង ខ្ញុំរត់មកដល់បងប្អូនខ្ញុំអត់
នៅទៀត នោះរត់ទៅជ្រកដុបនៅឯជើងខ្ញុំថាខ្ញុំទៅនៅក្នុងស្រុកវិញបន្តិចទៀតគេរំដោះ
មកដល់ភូមិយើងហើយ និយាយថាចេះ វាមកដល់វាមានអនុវានៅសងខាងជុំវិញក្នុង
ស្រុកក្នុងភូមិណាវាចាប់ខ្ញុំអត់ឲ្យបងប្អូនទៅផងទេវាឲ្យខ្ញុំទៅតែឯងណាឲ្យជុំនៅសាលា
ឃុំនោះខ្ញុំនឹកឃើញថាម៉េចពួកអានេះម៉េចបានថាចេះទៅខ្ញុំថាខ្ញុំឃ្លាតពីម៉ែឪបងប្អូន
ប៉ុន្មានឆ្នាំហើយ ហេតុអីក៏ឲ្យជួបគ្នាប៉ុណ្ណេះមិនបាន ចាំបាច់ឲ្យខ្ញុំទៅជួបឯណោះ មិនគេ
នោះថាយើងមកឃោសនាកុំឲ្យអ្នកស្រុកនេះហើយ ជឿរូបិយរបស់វាណាឲ្យវានោះត្រូវ
បរាជ័យគេថាឲ្យខ្ញុំមកបំផុសបំផុលក្នុងស្រុកក្នុងភូមិណានេះអាពតនោះណា វាប្រុងថា
ឲ្យអាមួយនោះកងការពារវានោះថាឯងចុះមក អ្នកយកខ្សែមកចងទុកនៅដើមស្វាយ
ក្រោយសាលាឃុំ ទៅក៏ខ្ញុំនឹកឃើញថាខ្ញុំមកដល់ស្រុកមិនឃើញបងប្អូន ទៅក៏ដកដៃវា
តវាបន្តិចដែរហើយដឹងតែតដៃហើយដាច់ខាតហើយ មុនស្លាប់រស់តដៃហើយខ្ញុំ ទាញតុ
អង្គុយចេះ មានគេអ្នកចិត្តល្អមួយទៅគេថា ឯងនិយាយអីទៅអត់ដែលចេះស្តាប់ទេហា
អាងតែប្រើយោធាមិនដែលនិយាយស្តាប់គាត់មិនមែនមកអ្នកបម្រីប្រជាជានទេគាត់អ្នក
ខាងកម្មករជាញ័រអីអត់និយាយស្តាប់ទេ អាងតែមានរដ្ឋអំណាចចងគេធ្វើបាបគេណា
ទៅមានគេជួយថាខ្ញុំអរគុណគេ យប់ឡើងមកដល់ផ្ទះដេកអត់បានទៀតវាឲ្យគ្នាវាមក
ឈ្លបណា មកឈ្លបចង់ចាប់ខ្ញុំយកទៅទាំងយប់ តែមិនឈ្លបបានខ្ញុំដឹងខ្លួនខ្ញុំថាឆ្កែព្រួស
អីខ្ញុំឈបមើលឃើញវាខ្មៅស្ទង់ៗតាមគុម្ពចេកទៅខ្ញុំរត់ហែកជញ្ជាំងចុះមក្រោមមកបាត់
ទាល់តែពួកវាទៅណាអស់បានខ្ញុំមកនៅក្នុងភូមិខ្ញុំវិញ អាមកដល់ជួបបងប្អូនហើយចង់
ងាប់ទៀត នោះគេហៅថាសម័យឈ្មោះថាតាខែម តាខែមនោះឯង។
ក៖ ចុះអ៊ុំស្រលាញ់អ្នកដំបូងជាមួយអ៊ុំប្រុសដំបូងដោយបៀបណាដែរអ៊ុំ?
ខ៖ សម័យនោះខ្លាវៀតណាម និយាយប្រាប់ក្មួយឯង វាឃើញក្រមុំស្អាតក៏វាទៅណឹង
ក៏វានាំគ្នាវាទៅណា?
ក៖ វៀតណាមហីអ៊ុំ?
ខ៖ ចាសវាទៅទៅ បើត្រង់ណាមានក្រមុំច្រើនចេះបើវាចង់ឡើងយប់វាឡើងយប់វា
ឡើងណាព្រោះយើងអត់មានម៉ែឪណា។
ក៖ វាឡើងទៅចាប់បណ្តោយ?
ខ៖ ចាស វាចាប់ណា សម្បីតែអ្នកជិតក៏មិនហ៊ានជួយព្រោះវាចេញមកមានតែកាំភ្លើង
បាញ់ សុទ្ធចិត្តទៅរត់បិទពួនរហូតសុខចិត្តយកប្តីឲ្យផុតៗទៅវាអត់រករឿងណា។
ក៖ ចុះអ៊ុំចេះអាននិងចេះសរសេអក្សរខ្មែរទេអ៊ុំ?
ខ៖ អត់មានចេះអីទេកាលសម័យប៉ុលពតនៅជំនាន់នោះអត់មានចេះ។
ក៖ អ៊ុំអត់បានចូលរៀនទេកាលណឹង?
ខ៖ អត់ទេ អាល័យតែរត់អាល័យតែវាពលកម្មរបស់វាចុះឯងអត់មានអ្នកណាបានរៀន
ទេឲ្យតែជំនាន់នោះ ទើបក្មេងសព្វថ្ងៃគេអាយុប៉ុន្មានៗគេបានចេះអង់គ្លេសចេះអីគ្រប់គ្នា
ទៅហើយក្មួយ។
ក៖ ចុះអ៊ុំអត់មានចេះបារាំង ចេះអង់គ្លេសនិងគេទេអ៊ុំ?
ខ៖ អត់ទេ អត់ចេះទេ។
ក៖ ចុះអ៊ុំធ្លាប់ធ្វើស្រែចំការទេអ៊ុំ?
ខ៖ សម័យនេះធ្វើនោះឯងស្រែចំការ។
ក៖ ចុះអ៊ុំមានផលលំបាកអ្វីដែរអ៊ុំក្នុងការធ្វើស្រែអ៊ុំ?
ខ៖ អូ នឿយណាស់អូនអើយវាទម្រាំបានហូបវាមិនគ្រប់ទៀត ស្រែឥឡូវនេះយើ់ងដូច
គេហៅថាដូចស្រែយើងពីដើមមកទៅ បើកាលណាយើងធ្វើហូបតែឯងអាគេនៅជិត
ខាងវាអត់ហូបណាក្មួយ ទៅភូមិយើងថាសុខចិត្តហូបតែឯងឬឲ្យគ្នានេះអត់ ដល់ហើយ
ទៅយើងវែកឆ្ការដីស្រែណា ចែកគ្នាតិចៗម្នាក់ដូចថាក្បាលវា១០ម៉ែត្រ បណ្តោយវា១០០ទៅចែកគ្នាធ្វើហូបបន្តិចៗទៅ បណ្តោះអាសន្នឲ្យតែមានស្រូវនៅលើ
ផ្ទះទម្រាំមានការងារអីធ្វើទៅណា បើកូន១០ក៏យើងថាកូន១០វាចែកមិនមែនបានគ្រប់
គ្នាទេ ដូចមួយគ្រួសារចេះអ្នកណាកូនប៉ុន្មានគេឲ្យក្បាល១០ក៏នៅតែ១០នោះឯង បណ្តោយ១០០ប៉ុណ្ណោះឯងអត់មានវាតទៅណាទៀតទេស្រែណា ធ្វើចែកគ្នាទៅក៏គ្មាន
បងប្អូនណាបានគ្រប់អាអូនបានឲ្យតែមានស្រូវនៅលើផ្ទះទៅ មានការងារក៏កូនទៅធ្វើ
អានេះទៅធ្វើអានោះទៅណា របរប៉ុណ្ណោះឯងដូចខ្ញុំទៅធ្វើអីឲ្យគេមិនកើតក៏ដូចតាអី
គាត់ឈឺចេះចុះ មានតែដេរស្លឹកលក់ទៅប៉ុណ្ណោះឯងបើអស់ស្លឹកលក់ក៏ចប់ទៅ។
ក៖ ចុះអ៊ុំធ្លាប់ប្រកបអាវជីកម្មលក្ខណៈគ្រួសារដូចជា ចិញ្ចឹមគោ ចិញ្ចឹមជ្រូក និង ចិញ្ចឹមមានអីទេអ៊ុំ?
ខ៖ ចិញ្ចឹមមាន់វាមានដែរ ចិញ្ចឹមសម្រាបដោះស្រាយទៅតែដល់ជំងឺនេះមកក៏អស់ទៅ
ណា ចង់ដាច់ពូជថាទិញពូជដាក់ទៀតតែឆាប់ឈឺទៀតហើយ។
ក៖ ចុះឥឡូវអ៊ុំចិញ្ចឹមក្របីអ៊ុំនែ? ចុះអ៊ុំមានគោទេ?
ខ៖ អត់មានទេមានតែក្របីនេះឯង។
ក៖ មានក្របី២ណឹងឯងអ៊ុំ?
ខ៖ ចាស់ ប្រវាស់គេទេក្របីណឹងប្រវាស់ចង់បានកូនយកទៅបន្តពូជទៀត។
ក៖ ចុះអ៊ុំធ្លាប់ប្រកបមុខរបរអ្វីខ្លះដើម្បីរកប្រាក់ចិញ្ចឹមជីវិតតាំងពីក្មេងរហូតមកដល់
ឥឡូវនេះដែរអ៊ុំ? ធ្លាប់ការងារអ្វីខ្លះដែរ?
ខ៖ ទេមិនដែលមានបានធ្វើការងារអីទេអាអូន មើលតែកូនណឹង ទម្រាំបានកូនគេបាន
គ្រួសារទៅ ក៏បែកផ្សេងអីចេះចុះទៅនៅពីនាក់តាណា។
ក៖ តើអ៊ុំមានឧបសគ្គ ឬក៏ផលលំបាកអ្វីខ្លះដែរនៅក្នុងជីវិតរបស់អ៊ុំ? អ៊ុំរៀបរាប់បានទេអ៊ុំ ពិបាកយ៉ាងម៉េចដែរអ៊ុំ?
ខ៖ ពិបាករកស៊ីដល់ពេលអាកូនបែកអស់ទៅពិបាកណាស់ បើមានប្តីនៅគេធ្វើស្រែដូច
ពីដើមអត់អីទេចង់ទៅរកអីក៏ទៅៗ ឧទាហរណ៍ដូចយើងថាឯងជួយដេរស្លឹកថ្ងៃណឹង
មិនបាច់ពិបាកទៅមើលក្របីមានប្តីទៅមើលក្របីទៅនោះធូរ ចុះនៅកាប់ស្លឹកត្នោតដេរ
លក់ទៅក៏ប្តីឡើងកាប់ទៅ ដល់គាត់ឈឺទៅមានកាប់អីកើតនៅដេកតែកន្ទេល។
ក៖ អញ្ចឹងអ៊ុំអាចប្រាប់ទ្រុសៗបន្ថែមទៀតបានទេអ៊ុំអំពីសម័យប៉ុល ពតអ៊ុំ?
ខ៖ វាមានអីមានតែប៉ុណ្ណោះឯង មានតែផ្លូវយើងថាយ៉ាប់យ៉ាប់ហើយ សួរតែបងប្អូនណា
ដែលគាត់កើតនៅសម័យប៉ុល ពត នែធ្លាប់ពិបាកតោកយ៉ាកជាងគេបំផុតនឿយរហូត
មិនដែលបានស្គាល់បាយពិបាក គ្រប់បែបគ្រប់យ៉ាងមិនដែលមានបាយក្នុងផ្ទះមានតែ
បាយសហករណ៍ សួរទៅគេដឹងគេធ្លាប់កំសត់ណាក្មួយ លឺគេថាក្បាលជង្គង់ធំជាងខ្លួន
គេថាក្បាលជង្គង់ធំជាងខ្លួនធំមែននោះឯង។
ក៖ ចុះកាលសម័យប៉ុល ពតណឹងគេប្រើឲ្យអ៊ុំធ្វើអ្វីខ្លះដែរអ៊ុំ?
ខ៖ អូ! កូនអើយស្រែធ្វើទាំងយប់ទាំងថ្ងៃ គេមិនមែនធ្វើស្រែដូចយើងសព្វថ្ងៃនេះចេះទេ
អាយប់ផែនការណ៍ទៅដកក៏ទៅដកទៅ ស្ទូងនោះក៏ស្ទូងទៅអូនអើយនោះជម្លៀសទៅ
ត្រង់នោះ ជម្លៀសនៅឯណោះ ប្រាប់អូនឯងត្រង់ជម្លៀសនៅឯណោះឲ្យទៅធ្វើស្រែ
ឯណាគ្រាប់បន្តក់ ឯណាកប៉ាល់ អូ! ស្លាប់រស់នៅក្នុងទឹក អូនអើយអត់ដែលមានម៉ោង
សម្រាកសោះមានតែពេលឡើងហូបបាយចុះធ្វើការទៀត ខ្លះខាតសូម្បីតែខោអាវ
ស្លៀកពាក់មិនមានទៀតណាអូន កម្មណាស់សម័យប៉ុល ពត បើថាមួយបន្លាស់ដឹងតែ
មួយបន្លាស់ហើយ មានក្រមារស្លៀកក្រមារទៅហាយសំពត់ស្ងួតទៅចុះធ្វើការទៀត
អូនអើយសំពត់២ សំពត់៣ កើតជាសំពត់១ ចុះរហែកអាណាចេះអាណារហែកយកមក
ប៉ះអាណេះយកទៅប៉ះអាណោះ អាវអីចុះថាកំសត់ណាស់ក្មួយ សម័យនោះបើមាន
ឃើញសួរអ៊ុំអ្នកកើតនៅសម័យប៉ុល ពត អត់ទាន់មានអ្នកណាងាប់ទេសម័យនៅមួយ
សេរីពួកខ្ញុំបើដូចថាចាស់ៗជំនាន់ម៉ែខ្ញុំ និងឪខ្ញុំអីងាប់អស់ហើយ សេរីអត់មានចាស់ណា
នៅទេនៅតែក្មេងៗទេសព្វថ្ងៃនេះកើតមកវាទាន់សម័យប៉ុល ពត មិនមែនអត់ទេក្នុងភូមិ
នេះ បើក្មួយឯងដើរសម្ភាសន៍អត់មានខុសពិីអ៊ុំនិយាយទេសម័យប៉ុល ពត បើក្មេងត្រឹម
អាយុ ២០ឆ្នាំ ៣០ឆ្នាំក្រោយណឹងអត់ដឹងអីទេ។
ក៖ ដូចខ្ញុំណឹងអ៊ុំសម័យប៉ុល ពតកើតមិនទាន់ផង។
ខ៖ វាពួកវាសាកមើលទៅបើដឹងអី សួរកូនខ្ញុំសាកមើលកូនខ្ញុំថាម៉ែកាលនោះកម្សត់
ណាស់កូនអើយកូនឯងកុំឲ្យកើតមក ឃើញគេលេងអីឃើញគេផឹក ឃើញគេលងអា
ប៉ោងឃើញគេរាំរែកចង់លេងភ្លេចការងារបស់យើង ចិញ្ចឹមម៉ែ ឬមួយចិញ្ចឹមកូនដល់
កូនឯងបានគ្រួសារទៅកូនឯងនៅលេងទៅចិញ្ចឹមគេម៉េចរស់ និយាយណាអប់រំកូន
ណា គេមិនដែលឃើញប៉ុល ពត ម៉េច កូនអើយកូននៅសម័យប៉ុល ពតវេទនាណាស់
សូម្បីតែនៅផ្ទះខ្លួនឯងមិនមានអីទេមានតែសម្រកខ្លួនទេកូន ហើយយើងឡើងដេកមិន
ដែលពេញភ្នែកទៀតណាមួយហូបបបរហេវហើយ ដំឡូងនៅមុខចេះទៅជីកយកមក
ស្ងោរយប់ហូប កូនវាឃ្លានបបរទៅមកដល់ឃើញភ្លើងណាកូនអើយ វាវាយឆ្នាំងវាទាត់
ភ្លើងចោលហើយវាវាយយើងទៀត បានវាយប៉ុណ្ណោះវាវាយងាប់ក៏មានកូន នេះម៉ែ
ប្រាប់កូនឯងកូនឯងកើតមិនទាន់មួួយសន្ទុះ ធានាយ៉ាងណាអត់ភ្លេចទេកូនចុះយើងនៅ
សម័យប៉ុល ពតអត់ភ្លេចសោះវាសាហាវលើសស្អីទៀត មិនមែនដូចកូនឯងមកចង់និ
យាយជាមួយមនុស្សស្រីចេះនិយាយបានទេកូន យើងបានតែគ្រួសារបងប្អូនយើង
ហើយបានប៉ុណ្ណោះឯង។
ក៖ ចុះពេលណាដែលជាពេលវេលាដែលអ៊ុំសប្បាយចិត្តជាងគេក្នុងជីវិតដែរអ៊ុំ?
ខ៖ សព្វថ្ងៃយើងសប្បាយរកស៊ីបាន ដេកបានសព្វថ្ងៃណាអត់មានស៊ីយ៉ាងម៉េចចេះតែ
ប្រឹងប្រែងរកគ្នាឯងបាន គេមានទន់គេលក់ទៅក៏យើងអត់ទៅថ្ងៃណាយើងរកលុយសង
គេទៅបានបង្វិលបានហូបស្រួលដេកស្រួលអត់មានអ្នកណាមកបង្ខំ អត់មានអាណា
មកដល់មកឯងស៊ីបាយចេះ ឯងស៊ីបាយចុះយប់ឬថ្ងៃ ឃ្លានពេលណាយើងហូបពេល
នោះដូចអ្នកធ្វើការប្រធានភូមិឃុំគេមិនដែលភ្លេចពីសម័យប៉ុល ពត ទោះបីគេលើកប្រ
ជុំប្រាប់យើងក៏គេនិយាយថាសម័យយើងនេះស្រួលហើយ អត់មានអ្នកណាទាត់អ្នក
មានអ្នកណាថាអ្នកឯងទេ អ្នកឯងរកស៊ីអីក៏បានជៀសវាងតែមួយដែលប្រើហឹង្សាដាក់
គ្រួសារប៉ុណ្ណោះឯង ឥឡូវយើងរកស៊ីអីក៏បានយើងទៅណាក៏បាន យើងហើរទៅណាក៏
បានអត់មានអ្នកណាឃាត់យើងទេ។
ក៖ តាំងពីក្មេងមកអ៊ុំធ្លាប់មានក្តីស្រម៉ៃចង់ធ្វើអ្វីទេពេលធំឡើងអ៊ុំ?
ខ៖ ពេលធំមកម៉េចបើអ៊ុំផុតពីរំដោះមកអ៊ុំបានប្តីស្រម៉ៃរកអីទៀត ស្រម៉ៃថាចង់ដើរលេង
ឬស្រម៉ៃចង់លោតទៅរកអីទៅមិនរួច។
ក៖ ចុះអ៊ុំចូលចិត្តពិសារម្ហូបអ្វីជាងគេដែរអ៊ុំ? ម្ហូបណាដែលអ៊ុំចូលចិត្តពិសារជាងគេតាំង
ពីក្មេងមក?
ខ៖ អេជួនណាទៅវាមិនបានហូបរាល់ថ្ងៃណាកូន ជួនណាបើបន្លែននោងអីយើងដាំបាន
យើងស្លរប្រហើរ ជួនក៏ឆារប៉ុណ្ណោះឯង ស្លរម្ជូរមានល្ហុងយើងដាំក្បែរផ្ទះទៅក៏បានយើង
ចឹងបោះក៏បោះយកមកស្លរទៅ។
ក៖ ចុះអ៊ុំចូលចិត្តស្តាប់ចម្រៀងទេកាលពីនៅក្មេង?
ខ៖ បើកើតមកមិនដែលបានទាន់មានឃើញចម្រៀងចំអីណាអូនសម័យនោះណា
ទើបតែចេះឥឡូវនេះចេះមើលរឿង ចេះស្តាប់គេឆាកកំប្លែងដាក់ក្នុងវិទ្យុអីមានប៉ុណ្ណោះ
ឯងសម័យនោះ។
ក៖ ចុះកាលពីក្មេងៗមកអ៊ុំចូលចិត្តលេងល្បែងប្រជាប្រិយអ្វីខ្លះដែរអ៊ុំ?
ខ៖ អត់ទេអត់បានជួបអីទេនៅក្មេងៗ លឺថាកើតមកចំសម័យប៉ុល ពតអត់បានលេងអី
ទេ។
ក៖ អត់បានលេងចោលឈូង លេងបោះអង្គុញអីនឹងគេទេ?
ខ៖ អត់ទេ កើតមកចំសម័យប៉ុល ពត អត់សោះអាអូន វាមិនដែលម៉េចថាចុះសម័យ
ប៉ុល ពតថាវាចូលឆ្នាំឲ្យយើងលេងអីមិនមែនទេ ឯណាចូលឆ្នាំដើរលេងមិនដឹងអាណា
លេងអីអត់មានទេនៅតែជាញរ័ធ្វើការងាររបស់ទាំងយប់ទាំងថ្ងៃណាអូន លឺថាធ្វើការ
យប់ផងធ្វើនេះផងហើយមិនចេះគ្រប់ សម័យប៉ុល ពតណាស្រូវកើតជាភ្នំហេតុអ្វីក៏នៅ
តែប្រជាជនហូបតែបបរខ្ញុំគិតតែប៉ុណ្ណោះឯង ស្រូវដូចភ្នំណាអូននៅកំពង់ធំណា ខ្ញុំកើត
មកនៅសម័យប៉ុល ពតវាប្រើក្បាលទៅច្រូតកាត់នៅក្នុងកំពង់ធំស្រូវដូចភ្នំមែន ខ្ពស់
ហើយបួនជ្រុងនោះមួយស្រែនោះសុទ្ធតែស្រូវវាដាក់រួចចុះហេតុអីប្រជាជនយើងហូប
មិនគ្រប់ វានៅតែបបរផិបបរអី បបរព្រលិ បបរត្រកួន បបរអីនៅតែ អាបបរត្រកួនហើយ
មានអាបាយត្រកួនទៀត អាសម្លរត្រកួនទៀត វាត្រួតគ្នានៅនោះឯង រួចវាបែកចែក
កម្លាំងប្រជាជនថាមានប៉ុន្មានរយក្នុងមួួស្រុក ក្នុងមួយភូមិឃុំ វាដាក់កំណត់ថាឧទា
ហរណ៍ថា១០០កំប៉ុងឲ្យគ្រប់មួយភូមិនេះ ទៅណាមិនរកត្រកួនមកដាកឲ្យគ្រប់ វាមិន
មែនដាក់ឲ្យយើងថាបែកចែកម្នាក់មួយកំប៉ុងអត់មានទេវាបែងចែកក្នុងមួយកំប៉ុង២នាក់
ធ្វើម៉េចឲ្យបានឆ្អែតបើមិនថែមត្រកួន នេះសម័យប៉ុល ពតវាដាក់កំណត់ឲ្យ។ឮ
ក៖ បាទអ៊ុំ ចឹងជាចុងបញ្ចប់នេះអ៊ុំមានអ្វីចង់ផ្តាំផ្ញើរទៅកាន់កូនចៅជំនាន់ក្រោយរបស់អ៊ុំ
ទេអ៊ុំ។
ខ៖ បង្គាប់តែកូនទេក្រៅពីណឹងមិនហ៊ានបង្គាប់គេទេអូន គ្រាន់តែប្រដៅតែកូនខ្លួនឯង។
ក៖ ប្រដៅយ៉ាងម៉េចដែរអ៊ុំ?
ខ៖ ប្រដៅមានអីទេប្រដៅឲ្យខំរកស៊ី ហើយកុំទៅផឹកស្រាជុំគ្នាវ៉ៃគ្នាវាមិនសមរម្យណា
អូន ប្រដៅឲ្យធ្វើម៉េចក៏ល្អទៅយើងហូបស៊ីផឹកទៅសប្បាយទាំងអស់គ្នាក៏ចប់ដេកទៅ
បើមានការងារអីធ្វើក៏ធ្វើ ខ្ញុំមានតែប្រដៅកូនខ្ញុំប៉ុណ្ណោះឯង។
ក៖ បាទអញ្ចឹងខ្ញុំសូមអរគុណដល់អ៊ុំដែលបានចំណាយពេលវេលាដែលបានសម្ភាសន៍
ជាមួយខ្ញុំអ៊ុំណា ខ្ញុំសូមជូនពរឲ្យអ៊ុំមានសុខភាពល្អ និងមានសុភមង្គលក្នុងក្រុមគ្រួសា
ណាអ៊ុំណា។
ខ៖ ចាស។
ក៖ បាទអ៊ុំ។


